
Im Artiggel 2, Absatz 5, Linie 3 isch es protokolliert, 
im Paragraph 8, Punggt 4, Zuesatz 6, wird's nomoll interpretiert. 
Im BGE XC 711 stoht’s au no – damit au du’s waisch, 
i red vo de gsetzlige Bestimmige über Bü-Bü-Bündnerflaisch. 

In dr Oxford-University bin i dur e grosse Igang gloffe 
Und bi kurz druffaabe – wie zuefällig - uff d’Miss Schweiz droffe 
„Wie isch denn das meeglig“, wärdet ihr euch jetzt frooge 
Jo, i gib’s zue – i ha e bitzeli glooge. 

E TV-Reporter hett an dr Fuessball-WM - vo de Eraignis no vellig gschoggt, 
no'nem Usschaide vo de Schwyzer dr Hakan Yakin befrogt. 
Si Kopf sig vellig leer, sait dr Hakan und do het är sicher nit ybertriebe, 
sondern schlicht und aifach numme e Duurzuestand beschriebe. 

„Ey Alte, was lauft, alles glaar Alte?“ – so begriesse sich hyt die Junge, 
„Ey Alte chill emol, blyb cool Alte, mir ziehn is e Jointli diräggt in d’Lunge“. 
I ha denn das au probiert und rief bim haimko „Sali Alti“ in d’Wohnig; 
Und denn kunnt e Wallholz z'fliege – jo, sie kennt die Begriessig nonig. 

D'Grossmamme isch yber 100 und sait, si haig im Altershaim dr Friede gfunde. 
Nur wenn dr Morin käm go gratuliere, denn sig si ab sym Gstotter moralisch 
dunde. 
Aber do gäb's e dunggelhyttige Pflääger mit ere Hilfsberaitschaft, wo alles 
schloht, 
dä häb ere dr Wahlzeedel usgfüllt – und sig jetzt scho Ständeroot. 

D'Simonetta befiehlt, d'Eveline regiert, d'Doris glotzt und d'Micheline striggt 
anere Bauweledäsche, 
die drey Buebe loose zue und derfe no dr Sitzig d'Gleeser abwäsche. 
Wenn's ebbis z'entschaide git, tien d'Jungs nigge und d'Händ vor em Büüchli 
falte, 
denn si wisse  - in dr Schwyz hesch als Minderhait grundsätzlig d'Schnuure 
z'halte. 

I ha mim Sohn Rootschleeg fir sy witeri Zuekunft gäh, 
immer suuber blybe, die erschti Frau bhalte und immer meh gäh, als näh. 
Nie uff- oder abfalle, nie dr Guy Morin wäähle und mit em innere Friede stärbe 
Und sich aifach nie als Trainer bim FC Sion bewärbe. 

Ich ha jetzt - will im Alter s'Gedächtnis tuet noocheloo 
fir am Bancomat e aistellige PIN-Code biko. 
Und will me aanimmt, dass es mi Hirni nimmi lang miech, 
han i fir's ii-tippe jedes Mol zäh Versiech. 

Sooo vil Schwoobe in dr Formel 1, das isch Rekord, so isch's verbuecht, 
die wohne alli im Wälsche und in dr Oschtschwyz - jä so Styyrzahler sin halt 
gsuecht 
Die wurde gscheyter wissi Sogge aazieh und in Aargau zieh, samt ihrem Kare 
Denn gäbt's deert au e baar Lyt, wo kenne richtig Auto fahre. 

Das isch kai japanische Touri, wo in zwai Dääg dausig Fötteli generiert, 
das isch kai Schwoob wo in Mallorca si schlächte Ruef zementiert. 
Dä do suecht nit s'Gassezimmer, nit d'Hailsarmee und är suecht au kai WC, 
Nai - das isch e Zircher im Nirwana - dä suecht s'Stadion vo GC. 

E Globi-Buech-Gedicht, e alte Striggedde-Värs und us Grimm’s Märchen e Satz 
E BaZ-Headline, e Bligg-Grücht und e Kirchelied hett au no Platz. 
E Glüggsposcht-Gschichtli, e guete Root uss dr Bible – das alles tue’n i zäm-
metrage 
Und wenn i jetzt e Schwoob wär, derftet ihr mir -  Herr Doggter  -  sage. 

Wo die Bohrmaschine "Sissi" eso gmietlig dur e Gotthard trudlet 
Het si bim Durchstich bimene Hoor dr Leuebärger vernudlet 
Denn hett dä unter Drääne verzellt, dä Tunnel sig entstande unter sine perseen-
lige Quaale, 
do hän mir denn au ghyylt, will mir gwisst hän, dass mir dä Saich mien zaahle. 

400 Schugger am 1. Mai – im Baselbiet tuet dr Grössewahn spriesse. 
Si bringe ihri Waffe in Stellig – viellicht git’s jo e baar Bierharasse z’verschiesse. 
Am Änd vom Daag hän d Frau Regierigsroot und ihri Entourage zer Kenntnis 
gnoh: 
D’Kanone wäre parat gsi  -  aber d’Spatze sin nit ko. 

D'Kappe aabezoge bis undere Hals, dr Pulli uffezooge, bis yber d'Nase, 
dr Metall-Hoosegürtel verschlosse und verschwaisst inere zwaite Phase. 
Angschtvolli Auge und e Bligg, dass dr s'Bluet in de Odere g'friert, 
eso sehsch Mitarbeiterinne vo Radio Basel, wenn deert dr Kachelmaa s'Wätter 
moderiert. 

